
Insonning ijodiy salohiyatini rivojlantirish mumkin emas, uni faqat 
erkinlashtirish (ozod qilish) mumkin, degan fikr tarqalgan. Biroq faoliyatning turli 
sohalarida kreativ xulq-atvor va o‘zini ifoda qilish, ijodiy harakat va qobiliyatlarni 
modellashtirishning ayrim jihatlari va usullariga o‘rgatish tajribasi kreativ fikrlash 
ko‘rsatkichlarining sezilarli darajada o‘sgani, shuningdek, shaxsning mustaqillik, 
yangi tajriba uchun ochiqlik, muammolarga nisbatan sezgirlik, ijodga nisbatan 
yuqori darajadagi ehtiyoj kabi sifatlarning paydo bo‘lishi va kuchayishini 
ko‘rsatmoqda.  

Ijodiy tafakkur rivojlanishini rag‘batlaydigan sharoitlar sirasiga 
psixologlarning katta qismi quyidagilarni kiritadi: 

• qat’iy berilgan va nazorat qilinadiganlaridan farq qiladigan 
tugallanmaganlik yoki ochiqlik vaziyati; 

• savollarning ko‘p bo‘lishiga ruxsat berish va buni rag‘batlash; 
• keyingi faoliyat uchun usul, strategiya, vosita (instrument), predmetlarni 

yaratish va ishlab chiqish; 
• mas’uliyat va mustaqillikni rag‘batlash; 
• mustaqil ishlanmalar, kuzatishlar, hislar, umumlashmalar, qiyoslashlarga 

urg‘u berish; 
• dunyoga tobora rang-barang qarashni shakllantiradigan bilingvist (ikki 

tillilik) tajribasi; 
• ota-onalar va atrofdagilarning bolalar qiziqishlariga e’tibor qaratishi [2]. 
Ayni paytda ijodiy qobiliyatlar rivojiga to‘sqinlik qiladigan omillar ham 

mavjud. Bular: 
• nima bo‘lsa ham muvaffaqiyat qozonishga intilish, tavakkalga yo‘l 

qo‘ymaslik; 
• konformlik, boshqalarning bosimiga qarshi tura olmaslik; 
• tadqiqot, tasavvur, fantaziyani ma’qullamaslik; 
• qat’iy jinsiy stereotiplar; 
• o‘yin va o‘qishni differensiatsiyalash: “O‘qish – mashaqqatli mehnat” 

tarzida; 
• o‘z nuqtai nazari, o‘z fikrini o‘zgartirishga tayyorlik; 

• kimningdir nufuzi oldida bosh egish [2]. 
Iqtidorli bolalarni o‘qitish uchun maxsus kompleks dasturlar ishlab chiqilgan 

bo‘lib, ular ijodning barcha qirralarini bolalarning intellektual va shaxsiy 
rivojlanishi, ularning yakka tartibdagi ehtiyojlari bilan birgalikda ta’minlashni 
ko‘zda tutadi. Biroq maktab ta’limining odatiy sharoitlarida ham o‘qituvchi yoki 
maktab psixologi ijodiy tafakkur va umuman ijodkor shaxsning rivojlanishini 
rag‘batlaydigan sharoitlarni yaratishi mumkin. Shubhasiz, bu qo‘shimcha kundalik 
sa’y-harakatlarni talab qiladi, ammo o‘qituchi bilan o‘quvchining birgalikdagi 
ijodidan tom ma’noda juda katta zavq olish imkonini  ham yaratadi.  

O‘qituvchi, o‘z o‘quvchilarining kreativligini rivojlantirishga intilar ekan, eng 
avvalo, o‘quvchilarning sinfda ijod qilishi uchun maqbul sharoitlarni yaratib berishi, 
ya’ni savollar, yangi g‘oyalarning paydo bo‘lishini yengillashtirishi va rag‘batlashi 
lozim. Bunday ta’limning asosiy maqsadi atrof olamga ijodiy munosabatni 
shakllantirishga ko‘maklashadigan muhitni tashkil qilish sanaladi.  

Ko‘plab psixologik tadqiqotlar natijalariga ko‘ra, fikrlashning har xil 
(konvergent, divergent, tanqidiy) turlaridan foydalanishga kattaroq e’tibor qaratib, 
eslab qolish (yod olish)ga kamroq urg‘u beradigan, bahodan mukofot yo qoralash 
vositasi sifatida emas, javobni tahlil qilish uchun qo‘llaydigan, spontan 
ekspressiyani tushunish (yoqtirish), mustaqil amaliyot yoki tadqiqotlarda 
bilimlardan ijodiy foydalanish vaziyatini va buning uchun imkoniyat yaratadigan, 
originallik va yangi g‘oyalarni sinashga intilishni qadrlaydigan, ularni erkalik va 
“originallik” bilan aralashtirmaydigan o‘qituvchilar bu borada ko‘proq 
muvaffaqiyat qozonadi.  

Umuman aytganda, ayni paytda ijodiy fikrlashning turli jihatlari: muammolar, 
aloqadorliklarni izlash, farazlarni ilgari surishda muqobillik va originallik, 
g‘oyalarning ishlanganligini baholashga maxsus o‘rgatishga alohida e’tibor qaratish 
talab qilinadi.  

